
ACTA DA SESIÓN ORDINARIA CONXUNTA REALIZADA POLAS COMISIÓNS INFORMATIVAS 

PERMANENTES EN DATA 20 DE MARZO DE 2026 

 
 
 
COMISIÓN INFORMATIVA DE PRESIDENCIA, SEGURIDADE, URBANISMO, OBRAS, SERVIZOS E 
MEDIO AMBIENTE 
 
 
 

ROGOS E PREGUNTAS 

 
 
 
Rogos de UniónXCambre presentados por escrito 

 
 

“1º.- -Visto que o portal de transparencia non está ao día, roga que se publiquen as actas da XGL, as 
actas das Comisións Informativas, as actas dos plenos municipais, as retribucións dos cargos públicos e 
os contratos menores, e se teña esa información ao día. Na medida do posible UxC vai ir publicando xa 
esas actas visto o ausencia de publicación por parte do concello.” 

 
A Sra. presidenta concede o uso da palabra  ao Sr. Vázquez Pérez quen, unha vez concedido, 
manifesta que acepta o rogo. 

 

 

“2º.- Roga que se concreten os motivos polos que o goberno municipal desistíu do procedemento de 
mobilidade para policía local que estaba aberto coa posibilidade da incorporación inmediata de 13 
axentes”. 

A Sra. presidenta concede o uso da palabra  ao Sr. Vázquez Pérez quen, unha vez concedido, 
manifesta que desde o goberno non desistíu deste procedemento; que simplemente se denegou por 
non ter incluídas esas prazas na oferta de emprego público, tal como sinalada a secretaria xeral no seus 
informes, polo que ese proceso de mobilidade se perdeu. 

 

 

“3º.- Na comisión de seguimento do Plan xeral de 11 de xullo de 2025, realizáronse os comentarios que 
a continuación describe: 

Por parte do xefe de plan e xestión de área de Urbanismo, afirmouse que o contrato de Planeamento 
xeral se atopaba caducado no ao 2022. Non achegando o necesario e imprescindible informe motivado 
e xustificativo de tal afirmación. 

 

Por outra banda, a secretaria municipal expuxo a versión sobre o ditame do Consello Consultivo 
(referencia 390/2024, do 29 de xaneiro de 2025),  neste caso expoñendo a súa motivación. Atendendo á 
necesidade de ir avanzando neste asunto coa maior información e transparencia posible. 

 

Por todo isto, roga que se lle dea traslado: 

 

a) do informe motivado e xustificativo do xefe de Planeamento e Xestión da área de Urbanismo, que 
avale tal información. Todo isto en aplicación do prego de condicións que rexe a contratación de 
redacción do Plan Xeral. 

 

b) que en referencia á versión dada, en comisión informativa de seguimento do Plan xeral, pola 
secretaria se traslade á acta na súa integridade”. 

 

A Sra. presidenta concede o uso da palabra  ao Sr. Vázquez Pérez quen, unha vez concedido, 
manifesta que cando se convoque a Comisión do Plan xeral se presentará o informe respecto da 
caducidade do contrato e poderán comprobar a acta da última sesión. 

 

 

“4º.- O 17 de xullo de 2025, fai 8 meses daquilo, presentouse no concello unha reclamación por 
incumprimento do convenio urbanístico de Pousadoira por inactividade da administración. 

A este escrito non se lle deu ningunha contestación por parte da administración incumprindo así o deber 
de resolver que ten a administración. 

Ante isto, UxC presentou os seguintes escritos: Pregunta, Comisión Informativa do 24 de xullo 2025; 
Rogo, Comisión Informativa do 21 agosto de 2025, aceptado;  rogo, pleno setembro do 2025, aceptado. 

 

Polo que se formulou a seguinte proposta de actuación: 

 

“Que por parte de quen corresponda, nesta caso Alcaldía, se cumpra a obriga que a administración ten 
sen resolver, sen máis dilacións”. 

 

Trátase de garantir o dereito do solicitante a poder contestar a resolución e exercer os seus dereitos. 
Dereitos que non pode instrumentar sen que haxa resolución 

Do que sabe, esta resolución aceptada e comprometida por Alcaldía non se deu. 

 

Así que volve a traer, outra vez máis un rogo coa seguinte proposta de actuación: 

“Que por parte de quen corresponda, neste caso Alcaldía, se cumpra a obriga, que a administración ten 
sen resolver, sen máis dilacións”. 

A Sra. presidenta intervén e manifesta que houbo reunións co propietario e cos técnicos do concello; 
que había unha discrepancia respecto do prezo, dado que os técnicos consideran que é un prezo 
excesivo, que non é acertado; que se intentou un acordo co propietario e este mantén o reflectido no 
convenio; que a día de hoxe está xudicializado; que está a defender o concello o departamento xurídico 
da Deputación provincial; que o concello presentará informes sobre a postura técnica que defende o 
Concello. 

O Sr. González Leirós intervén e di que insiste en que isto é independente respecto da obriga da 
administración de resolver; que roga que se lles faciliten eses informes. 

A Sra. presidenta intervén e manifesta que así debería de ser; que propuxo sucesivas reunións co 
propietario, pero este non daba opción a outra cousa. 

O Sr. González Leirós intervén e manifesta que o propietario é lóxico que defenda o seu compromiso 
coa administración. 

A Sra. presidenta intervén e manifesta que o Concello ten que pagar, pero o prezo que corresponda, o 
valor dese terreo. 

O Sr. González Leirós intervén e pregunta se se acepta o rogo; ao que a Sra. presidenta manifesta que 
acepta no momento en que teñan o informe do técnico por escrito. 

 

 

“5º.- Con data 18 de decembro de 2025 solicitouse acceso ao expediente de obra 2021/U/79. Nº 
202500000005981. Tendo en conta que pasaron tres meses e que esta solicitude so era de acceso ao 
expediente. Roga que se lles facilite acceso ao solicitado atendendo aos dereitos á información que lles 
ven outorgado por lei”. 

 

A Sra. presidenta concede o uso da palabra  ao Sr. Vázquez Pérez quen, unha vez concedido, 
manifesta que pide desculpas; que este tema o levaba o xefe de Urbanismo; que xa deu orde de que se 
remita canto antes; que xa ten licenza; que dende hai tres semanas xa foi notificado aos interesados. 

 

 

“6º.- Roga que se remate o plan de rebacheo en todo o termo municipal, tendo en conta que aínda ha 
moitas fochancas a tapar”. 

 

A Sra. presidenta intervén e manifesta que xa se deu traslado do plan aos distintos grupos; que esta 
semana estiveron na zona de Espíritu Santo, Socampo, Cela e bordo do río. 

 

O Sr. González Leirós intervén e fai referencia á fochanca situada detrás da panadaría; ao que a Sra 
presidenta intervén e manifesta que o luns o taparon. 

Rogos do PsdeG-PSOE presentados por escrito 

 
 “1º.- O pasado sábado, día 28 de febreiro, se celebrou o rally da Coruña 2026. Aínda que no municipio 
de Cambre non había ningunha etapa puntuable, si prevíase un reagrupamento en Casa Becerra. 
 
Esta situación provocou un caos inesperado para os veciños de Bribes, que ao saír das súas casas se 
encontraban coches do rally ocupando espazos ou circulando polas vías a velocidades superiores ás 
permitidas. 
 
Non entende que dende o Concello non se advirtira previamente aos veciños de que ese sábado ía a 
producirse esta situación, que alterou de forma importante a vida cotiá e, sobre todo, a seguridade na 
zona. 
 
Por isto, roga que, no futuro, calquera evento que poida alterar a vida diaria dos veciños de Cambre e, 
especialmente cando poida afectar á seguridade ou ao tráfico, sexa comunicado con antelación, 
informando debidamente ás zonas afectadas”. 
 
A Sra. presidenta intervén e manifesta que acepta o rogo; que un dos membros da organización 
contactou co concello e falou co xefe da policía local para informar sobre o que ían facer; que se lles 
deixou os sinais para a súa colocación; que era unha parada en Casa Becerra, non unha etapa; que 
non recibiron ningunha queixa ao respecto. 
 
O Sr. Alcantarilla Rei intervén e manifesta que se debería ter publicado nas redes sociais, para a súa 
información; ao que a Sra presidenta intervén e manifesta que acepta o rogo e di que non se volverá a 
repetir. 
 
 
“2º.- O pasado 27 de xaneiro un coche tirou un farol na explanada situada fronte da igrexa de Bribes. Ao 
día seguinte, a brigada municipal retirou o farol e colocou un cono para sinalizar a zona e tapar os 
cables. Malia todo, co paso dos días e das semanas, o cono desapareceu e, tal e como se pode ver na 
foto, os cables quedaron ao aire. 
 
Pasaron xa case dous meses e a situación segue exactamente igual: nin hai cono, nin hai farol, 
deixando os cables expostos e xerando un evidente risco para os veciños. 
 
 
Por isto, roga que se solucione este problema de maneira inmediata, asegurando os cables e, a poder 
ser, instalando de novo un farol en lugar de limitarse a colocar un cono”. 
 
A Sra. presidenta intervén e manifesta que quere aclarar que non foi a brigada, que foi Instelec; que se 
solicitou o farol e agarda que achegue na vindeira semana e que se colocará. 
 
 
Rogo de Alternativa dos Veciños presentado por escrito 

“1º.- Roga de novo que se tomen medidas en relación coa roza dunha finca no lugar de Carballás, na 
parroquia de Pravio, ademais dos cables da luz que están descolgados e que xa denunciaron; hai os 
restos dunha construción pegados ao noiro que teñen pinta que tarde ou cedo acabarán caendo sobre a 
vía pública”. 
 
A Sra. presidenta intervén e di se lle pode facilitar a situación exacta, dado que ten dúbidas da súa 
situación; ao que o Sr. Castro Uzal manifesta que si. 
 
 
 
 
Rogos do Bloque Nacionalista Galego presentados por escrito 

 

“1º.- Pedíuselles que lles facilitaran a calendarización das rozas sen que ata este momento tiveran 
resposta. Reitera a petición, polo que solicita que se lles dea traslado do calendario para levar a cabo as 
rozas no concello, por parte das distintas empresas, e que abranguen todos os terreos municipais”. 

“2º.- Seguen sen ter posibilidade de ver os plenos gravados das sesións plenarias, nin videoactas nin 
por youtube. Resulta incomprensible que estean así a día de hoxe, polo que solicita que se lles avancen 
cales foron os pasos dados para chegar a unha normalidade democrática que permita a veciñanza 
acceder a eles”. 

“3º.- Reiteran o incumprimento de respostas de comisións e plenos sen respostar ate a día de hoxe. 
Polo que solicita que se cumpra o acordado tanto na falla de respostas como aceptacións de rogos, así 
mesmo a documentación elevada a outras administracións diante das nosas peticións”. 

“4º.- Debido ao lamentable estado dos diferentes parques infantís do concello, tendo previsto levar a 
cabo obras de reparación, solicita que se lles diga a relación deles e o estado de tramitación cara á 
recuperación para a cidadanía”. 
 
 
A Sra. presidenta intervén e manifesta que se contestará por escrito. 
 
 
Preguntas de UniónXCambre presentadas por escrito 
 
 
“1ª.- Cando se van a executar as obras da rúa Río Gándara, na Barcala?”. 
 
A Sra. presidenta intervén e manifesta que o técnico se reúne a vindeira semana coa construtora para 
establecer a axenda correspondente. 
 
 
 
 
“2ª.- Nas comisións informativas de decembro preguntou á Sra. alcaldesa cantos vehículos estaban 
operativos no Servizo de emerxencias e Protección Civil. Sendo a resposta da Sra. alcaldesa que 6 
operativos de 6. Malia que o furgón IVECO non semellaba estar operativo. Vendo que a día de hoxe 

continúa sen verse operativo o furgón multipropósito IVECO, reitera a pregunta: cantos e que vehículos 
ten operativos o Servizo municipal de emerxencias e Protección Civil?”. 
 
A Sra. presidenta intervén e manifesta que operativo cinco; que a IVECO a entregarán a vindeira 
semana. 
 
 
“3ª.- Hai tempo preguntou polos valos que se sitúan nun lateral da praza Doutor Enrique Piñeiro. Dado o 
tempo transcorrido, pregunta: cando se van a quitar os ditos valos?”. 
 
A Sra. presidenta intervén e manifesta que dende a comunidade de propietarios informan que será 
pronto; que están a agardar que a empresa lle comunique a data. 
 
 
 
“4ª.- Insiste en preguntar sobre as obras no parque Ramón Barba dada a proximidade da primavera. 
Como avanzan as xestións para dar remate ás obras?”. 
 
A Sra. presidenta intervén e manifesta que a pasada semana tivo unha visita coa dirección da obra, coa 
empresa, cos técnicos do concello para buscar unha solución; que a vindeira semana se reúne co 
propietario para chegar a un acordo; que a empresa solicita que se lle pague o que se lle debe. 
 
 
A Sra. presidenta concede o uso da palabra á Sra. Pan Lesta quen, unha vez concedido, pregunta se 
está resolto o tema con Fenosa; ao que a Sra. presidenta manifesta que estiveron a avaliar outras 
opcións, para non depender exclusivamente de Fenosa. 
 
 
 
“5ª.- En que estado se encontra a tramitación da xustificación das obras do POS 2022 Adicional 2 
“Mantemento de camiños municipais en Bribes, Cecebre e outros”?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que teñen concedido unha prórroga ata novembro de 2026. 
 
 
“6ª.- Cando van empezar as obras no parque Francisco Rodriguez?”. 
 
A Sra. presidenta intervén e manifesta que se asinou o contrato con data do día 16 de marzo; que a 
partir desta data a empresa ten un mes para presentar a documentación, que unha vez presentada, o 
técnico a revisará e se determinará  a data de comezo. 
 
 
Preguntas do PSdeG-PSOE presentadas por escrito 
 
 
 
“1ª.- O pasado 5 de marzo amosóulle ao goberno un vídeo no que se vía como a auga caía pola estrada 
que vai da Pena ao Souto. Segundo explicou entón, esa auga procede da senda do Camiño do 

Cabaleiro, cuxa reparación está pendente despois que que no seu día se lles admitira esta cuestión 
mediante un rogo. 
 
Tal e como se podía comprobar nas imaxes, a situación resulta moi perigosa para a circulación, xa que 
a auga invade a calzada e provocou incluso caídas de persoas e de motocicletas. 
 
Que medidas se tomaron dende entón para solucionar este problema e cando está previsto que se 
actúe para amañar definitivamente a senda e evitar que a auga continúe baixando á estrada?”. 
A Sra. presidenta intervén e manifesta que deu traslado desta incidencia á brigada; que esta lle 
comunica que limparon e sinalizaron a zona. 
 
 
 
“2ª.- Despois de estar tres semanas na rúa Constitución sen iluminación pública, e crendo que o 
problema xa estaba solucionado, se atopa con que nos últimos días se están a producir apagamentos 
continuos. 
 
Tendo en conta que se trata dunha das rúas principais do Temple, con numerosos comercios e 
establecementos de hostalería, esta situación resulta especialmente grave. Non soamente afecta á 
actividade económica da zona, senón que ademais xera un problema evidente de seguridade, xa que a 
rúa queda completamente a escuras, algo aínda máis preocupante se se ten en conta os limitados 
efectivos policiais cos que se conta. 
 
Pode o Concello explicar cal é o motivo destes apagamentos reiterados e que medidas se están a 
adoptar para solucionar de maneira definitiva este problema e evitar que se volva a repetir?”. 
 
A Sra. presidenta intervén e manifesta que cre que non foron tres semanas, porque están sempre 
atentos e cada que vez que reciben aviso, di que o comunican á empresa; que no nadal si houbo 
continuos curtocicuítos. 
 
O Sr. Alcantarilla Rei intervén e manifesta que agora hai días en que á noite hai apagamentos de xeito 
repetido; ao que a Sra. presidenta manifesta que toma nota e que o investigará. 
 
 
 
“3ª.- Como está o Concello co tema das fochancas? Porque seguen encontrándose con grandes 
buracos, como o que hai detrás do concello, na rúa Wenceslao Fernández Flórez, ou na estrada da 
Pena da Nosa Señora?”. 
 
O Sr. Alcantarilla Rei manifesta que xa víu varios tapados. 
 
 
“4ª.- Sabe o goberno cando comezarán as obras de reforzo do firme na estrada AC-214, anunciadas 
pola Xunta nun cartel de obra, e en que fase se encontra actualmente este proxecto?”. 
 
A Sra. presidenta intervén e manifesta que esta obra estivo parada debido a cuestións metereolóxicas; 
que a Xunta de Galicia lle comunicou que retomará a obra en breve prazo. 
 
 
Pregunta da Alternativa dos Veciños presentada por escrito 



 

 8 

 
 
“1ª.- Hai algunha previsión para a apertura da pista deportiva do parque Ramón Barba mentres non se 
rematen as obras?”. 
 
O Sr. Castro Uzal manifesta que non hai pistas deportivas operativas no Temple. 
 
A Sra. presidenta intervén e manifesta que a construtora non fai nada mentres tanto non se lle pague. 
 
 
 
Preguntas do Bloque Nacionalista Galego presentadas por escrito 
 

“1ª.- Cal é o criterio para levar a cabo os distintos arranxos nas fochancas do concello?”. 

“2ª.- En que punto están coa propiedade da fraga de Cecebre para que asuma as súas obrigas?”. 

“3ª.- Cal é o motivo polo que no arranxo dalgunhas fochancas, as deixen a medias sen rematar, e non 
volvan por alí?”. 

“4ª.- O paseo do río Mero está por zonas en moi mal estado, que lles poden dicir do convenio con 
Augas de Galicia, que solucionaría o problema?”. 

“5ª.-  Para cando a Comisión de Urbanismo para tratar o tema do Plan xeral?. 
 
 
 

COMISIÓN INFORMATIVA DE ECONOMÍA, FACENDA, CONTRATACIÓN, RÉXIME INTERIOR E 
DESENVOLVEMENTO ECONÓMICO 
 
 
ROGOS E PREGUNTAS 

 

Rogos de UniónXCambre presentados por escrito 

 

 

“1º.- Roga que se achegue esta semana o plan de contratación anual deste goberno, porque dixeron 
que o ían a enviara xa varias veces pero non chega nunca”. 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que quería facer un plan o máis realista posible, tendo en conta os recursos, sobre todo, de persoal do 
concello; que agora coa previsión de incorporación de novos técnicos, o están a elaborar e agarda que 
para finais de marzo ou comezo de abril o plan estea realizado. 

“2º.- Roga que se achegue toda  a documentación sobre os procedementos xudiciais que este concello 
perdeu onde se lles obrigue ao pagamento íntegro das facturas. Entende que no correo electrónico 
remitido polo concelleiro faltan procedementos xudiciais”. 

 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que el remitíu os casos que lle entregaron dende Intervención; que cre máis axeitado que soliciten o 
acceso destes procedementos por rexistro. 

 

A Sra. presidenta concede o uso da palabra á Sra. Pan Lesta quen, unha vez concedido, manifesta que 
non está de acordo; que en pleno xa se aceptou; que non pode pedir a personación; que non lle vale; 
que acepta o rogo ou non acepta o rogo. 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que non acepta o rogo. 

 

A Sra. presidenta concede o uso da palabra á Sra. Prieto Lamas quen, unha vez concedido, manifesta 
que lle gustaría que lles trataran cun pouco máis de respecto; que merecen un pouco de respecto. 
 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que, a raíz da petición de UxC, el pedíu a Intervención as sentenzas para envialas, que foron as que 
enviou; que solicitará a Intervención que faga chegar aos grupos municipais todas as sentenzas. 
 
A Sra. presidenta concede o uso da palabra á Sra. Prieto Miramontes quen, unha vez concedido, 
manifesta que o goberno non cumpre nada; que a unha cousa que teñen dereito, non se lles dá; que 
están a incumprir todo. 
 
A Sra. presidenta intervén e manifesta que toma nota, e acepta o compromiso, xunto coa interventora 
accidental, de remitir a información dende a chegada ao goberno solicitada, a todos os grupos 
municipais. 
 
 

 

“3º.-  Roga que se lles achegue o listado de facturas que obran en Intervención do ano 2025 e 
anteriores que estean pendentes de aboamento así como a situación na que se atopan”. 

 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acepta o rogo. 

“4º.- Visto que no pleno do día 10 deste mes se aprobou unha serie de pagamentos de facturas, roga 
que se achegue o xustificante do pagamento de ditas facturas para coñecer cando se fixeron efectivos 
os pagamentos”. 

 

A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que correspondentes aos REC G006/000036 e G006/000029 xa foron pagados e o correspondente ao 
G006/000037, xa foi contabilizado; que se enviarán os xustificantes de pagamento. 

 

 

“5º.- Roga que se lles envíe o xustificante de taxas cobradas por ocupación de espazo público ao 
responsable do valado situado, dende hai tempo, na praza Doutor Enrique Piñeiro”. 
 

A Sra. Presidenta intervén e manifesta que, segundo información facilitada polo xefe de Urbanismo, por 
medidas de seguridade non se cobran taxas. 

 

A Sra. presidenta concede o uso da palabra ao Sr. González Leirós quen, unha vez concedido, 
manifesta que quere solicitar por escrito o informe correspondente. 
 
 

“6º.- Roga que se lles acheguen copia dos informes técnicos do prego da xuntanza do maior, tanto da 
responsable do departamento como de Secretaría, Contratación e de Intervención”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que lles fará chegar a documentación dende Servizos Sociais, a todos os grupos municipais. 
 
 
Rogos do Bloque Nacionalista Galego presentados por escrito 

 

 “1º.- Solicita que se lles informe dos diferentes contratos que estén en vías de elaboración ou 
execución a día de hoxe, así mesmo en que punto están de desenvolvemento”. 
 
 

 “2º.- Na rúa María Mariño no Graxal, hai un coche que leva aparcado un Wolkswaguen passat (parte 
del fóra do lugar axeitado) case un ano. Sorprende que os que teñen un cartel con “Véndese” aos 
poucos días son multados. Solicita que se resolva esa situación pola vía pertinente”. 

 
 
Preguntas de UniónXCambre presentadas por escrito 

“1ª.- Foi modificada a OPE 2024 en xaneiro deste ano, poden explicar en que consisten os cambios e o 
porque desa modificación?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que se decidíu dar prioridade e incluír tres postos de técnicos A2, vacantes en Intervención e 
Contratación, para reforzar e dar estabilidade aos departamentos; incluír dous axentes de Policía local, 
ante a mala situación do corpo; coordinador de deportes e condutor da brigada. 
 
 
 
“2ª.- Cal é o importe que leva pagado o concello por recargos e por intereses pola demora no 
pagamento da Seguridade Social, IRPF, IVE?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que respecto dos recargos dos seguros sociais pendentes de decembro de 2025, foron 9.522,46 euros; 
que en canto á liquidación rectificativa de 2023, suman 271,68 euros; que respecto do IRPF 
regularización do modelo 190, do ano 2024, 81,90 euros; que están pendentes de recargo de decembro 
de 2025, modelo 111,  IRPF 604 euros. 
 
O Sr. Mallo Castro intervén e pregunta se estes foron os recargos que se pagaron; ao que o Sr. 
Vázquez Pérez manifesta que isto é o que se pagou en febreiro, marzo relativas a liquidacións 
rectificativas de exercicios anteriores e ao atraso no pagamento de seguros sociais de decembro 2025. 
 
 
A Sra. presidenta concede o uso da palabra á Sra. Pan Lesta quen, unha vez concedido, manifesta que 
solicita que solicita o total dos pagamentos; ao que o Sr. Vázquez Pérez manifesta que comprobará se 
falta algo e o enviará por correo electrónico. 
 
 
 
“3ª.- Vai actuar como interventora a técnico de ADL ou hai previsión de incorporación da interventora 
titular?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que non pode concretar unha data de incorporación da interventora titular.  
 
 
 
“4ª.- Nas pasadas comisións preguntou se era posible asinar un convenio con Sementeira por dous 
anos. Ao que se lles respostou que, en principio, o criterio de Intervención era que había que rematar un 
para asinar o seguinte, pero que o Sr. concelleiro se ía informar e lles contestaría. Dado que xa pasou 
un mes e aínda non se lles contestou, pregunta de novo: é viable asinar con Sementeira un convenio 
por dous anos?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que non. 

“5ª.- Pódenlles informar sobre o contido e as conclusións das reunións celebradas pola comisión técnica 
creada para a redacción da nova relación de postos de traballo?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que acaban de comezar co traballo; basicamente que están a revisar a documentación da anterior 
proposta e informes, debater sore a metodoloxía e empregar nos vindeiros meses para elaborar a nova 
proposta e comezar a actualizar as fichas do persoal. 
 
 
 
“6ª.- En que punto exacto se atopa o prego das actividades socioculturais e deportivas?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que están pendentes de incorporar o prego de cláusulas administrativas particulares para ser informado 
por Secretaría e Intervención. 
 
 
 
Preguntas do PsdeG-PSOE presentadas por escrito 
 
 
“1ª.- Tras coñecerse que o Concello perdeu a subvención do programa de socorrismo 2026 da 
Deputación para a piscina municipal de Castros do Bosque, outra máis, por non achegar o certificado de 
estar ao corrente das obrigas tributarias, pode explicar o goberno municipal por que non se presentou a 
citada documentación e que medidas se van a adoptar para garantir o servizo de socorrismo nas 
piscinas municipais este verán, tanto en Castros do Bosque como no Balado?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que estaban débedas pendentes; que se levará a cabo o servizo con fondos propios do concello. 
 
 
 
“2ª.- Por fin teñen data para a Comisión de Contas na que se levarán as contas do ano 2024: o vindeiro 
27 de marzo. 
 
Para cando teñen previsto presentar as contas do ano 2025, tendo en conta que, como saben, deben 
presentarse antes do 1 de xuño de 2026 e que a estas alturas xa non vale a desculpa de que levan 
pouco tempo no goberno e que se están a adaptar? Pensan facelo en prazo para non arriscarse a 
perder subvencións e para cumprir a lei, esa que vostedes sempre teñen na boca?”. 
 
A Sra. presidenta concede o uso da palabra ao Sr. Vázquez Pérez quen, unha vez concedido, manifesta 
que en canto se realice o peche contable e a liquidación de 2025, a intención de Intervención é poñerse 
canto antes coa conta xeral. 
 
 
 
Preguntas  do PsdeG-PSOE presentadas oralmente 

- Se presentou antes do día 31 de xaneiro o modelo 190 ante a Facenda, facendo constar os datos 
fiscais dos pagamentos das nóminas dos traballadores?. 
 
 
 
- Segue activo o programa de dinamización comercial Son de bares?. 
 
 
 
Preguntas do Bloque Nacionalista Galego presentadas por escrito 
 
 

“1ª.- Teñen xa resolto a forma de pagar todos os atrasos debidos ao funcionariado?”. 

“2ª.- Que pasa coa limpeza das marquesíñas? En que punto está ese contrato?”. 

“3ª.- No contrato de rozas, segundo se desprendeu das súas respostas en plenos, non estaban 
incorporadas todas as zonas públicas. Resolvéuse esa eiva?”. 

“4ª.- Nas resolucións de alcaldía aparecen con grande aumento a concesión de tarxetas de 
aparcamento para persoas con mobilidade reducida, pero ven que isto non se corresponde co aumento 
de prazas sinaladas nas rúas. Teñen previsto solvéntalo axiña? 

 
 

COMISIÓN INFORMATIVA DE SERVIZOS SOCIAIS, EDUCACIÓN, CULTURA, MOVEMENTO 
ASOCIATIVO, TURISMO, PATRIMONIO, SANIDADE, DEPORTES E XUVENTUDE  
 
 
 
 
ROGOS E PREGUNTAS 

Rogos de UniónXCambre presentados por escrito 

 

 

“1º.- O Concello recibe da Xunta de Galicia a través do Plan concertado de servizos sociais unha 
subvención destinada a financiar prazas de traballadoras sociais e dúas prazas administrativas. Dende 
o 4 de xullo de 2025 hai unha praza de traballadora social sen cubrir e o 12 de marzo de 2026 cesou 
unha administrativa. Por todo isto, rogo ao goberno municipal que, á maior brevidade posible, se cubran 
estas prazas garantindo así o correcto funcionamento dos servizos sociais e o cumprimento das 
condicións vinculadas ao financiamento recibido a través do Plan concertado, evitando posibles 
repercusións para o Concello por non cumprir cos compromisos adquiridos coa aceptación desta 
subvención”. 

A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que acepta o rogo; que aclara que a auxiliar administrativa cesou con data do día 12 de 

marzo de 2026; que respecto da traballadora social que cesou con data de 3 de xullo de 2025 por 
finalización de contrato non se cubríu; que hai que actualizar as listas; que con data do día 16 de marzo 
de 2026 se incorporou unha traballadora social dentro do proxecto Lagare, a través da subvención que 
concedeu a Xunta de Galicia ata o día 30 de abril de 2027. 

 

A Sra. presidenta concede o uso da palabra á Sra. Díaz Baldomir quen, unha vez concedido, manifesta 
que a traballadora marchou porque ela quixo, non porque cesara; que a Xunta de Galicia fixa criterios 
moi serios; que o departamento de Servizos Sociais non está ao mellor nivel,  non pola atención dos 
traballadores; que agora cunha soa auxiliar pregunta como se vai a amañar; que xamais estivo o 
departamento de Servizos Sociais tan mal como está agora. 

 

A Sra. presidenta concede o uso da palabara á Sra. Espiñeira Galán quen, unha vez concedido, 
manifesta que está de acordo; que está a loitar por isto; que sabe que a súa loita diaria é persoal, pero 
que non depende dela; 

 

A Sra. Díaz Baldomir intervén e manifesta que non é soamente isto; que está abandonado Servizos 
Sociais e non se vai nin aos eventos;  que ten os datos do Consorcio das Mariñas e Cambre destacaba 
pola súa boa atención e agora que non é así. 

 

A Sra. Espiñeira Galán intervén e di que claro que si, pero os recursos son os que teñen e ela está con 
catro concelleiros e en todos están loitando. 

 

A Sra. presidenta concede o uso da palabra á Sra. Prieto Miramontes quen, unha vez concedido, 
manifesta que como usuaria de Servizos Sociais, di que son agora un dos peores da comunidade de 
Galicia e dille á concelleria de Servizos Sociais terá que traballar o que teña que traballar, e di que o 
que expón UxC se queda curto. 

 

 

“2º.- A casa da Cultura Vila Concepción leva varios meses pechada sen que exista unha explicación 
clara nin unha data prevista para a súa reapertura. Este peche está a perxudicar aos veciños, ás 
asociacións e aos usuarios que utilizaban este espazo. A falta de apertura supón un freo á dinamización 
cultural.  

Ademais, manter pechado durante tanto tempo un edificio público destinado á cultura non só priva á 
veciñanza do seu uso, senón que tamén pode provocar o deterioro das propias instalacións. 

Por todo isto, roga que se reabra a casa da Cultura Vila Concepción á maior brevidade posible, 
informando á veciñanza sobre os motivos do seu peche e data prevista para a súa reapertura”. 

A Sra. presidenta concede o uso da palabara á Sra. Espiñeira Galán quen, unha vez concedido, 
manifesta que acepta o rogo; que Vila Concepción non é que estea pechada; que os luns hai clase de 
xadrez de 18.00 a 20.00 horas; os martes, UNED historia de 17.00 a 20.00 horas; que puntualmente hai 
solicitudes de asociacións para a súa utilización para xuntanzas; que todo é mellorable; que o 
importante é obter máis persoal; que non dela; que son un equipo de traballo; que non se critican entre 
compañeiros; que ela respecta a todos. 

A Sra. presidenta concede o uso da palabara á Sra. Varela Germade quen, unha vez concedido, 
manifesta que convirtiron a Casa da Cultura nun concepto teórico, que se queren usar a Casa da 
Cultura o teñen que solicitar; di que a Casa da Cultura ten que estar aberta. 

 

A Sra. presidenta intervén e manifesta que a Sra. Varela Germade ten o dereito de formular as peticións 
que considere oportunas, e o goberno a responsabilidade e obriga de recollelas e darlles solucións. 

 

 

“3º.- Roga que se recupere, canto antes, a actividade normal e as “.actividades especiais na casa 
Palmeras”. 

A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que acepta o rogo. 

 

 

“4º.-  Roga que se lles achegue, á maior brevidade posible, a programación xuvenil para a primavera-
verán que vai organizar o Concello de Cambre”. 

 

A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que acepta o rogo; que en canto dispoña dela, a remitirá a toda a corporación. 

 

A continuación, a Sra. presidenta concede o uso da palabra ao Sr. secretario accidental quen, unha vez 
concedido, manifesta que quere aclarar algo respecto do rogo anterior; que é verdade que habería que 
prestar máis servizos;  que a Casa das Palmeiras tiña un contrato de dinamización que rematou; que a 
traballadora denunciou unha cesión ilegal de contrato de traballo; que a lista está rematada e a 
animadora xuvenil titular está de baixa. 

 

 

 

“5º.- Solicita ao goberno que se comprometa na priorización de restablecer a accesibilidade na entrada 
da oficina de correos e local da terceira idade do Temple”. 

 

A continuación, a Sra. presidenta concede o uso da palabra ao Sr. Lamela Vázquez quen, unha vez 
concedido, manifesta que leva tres anos sen funcionar; que hai que cambialo. 

 

 

“6º.- Roga que se lles achegue o xustificante dos pagamentos dos convenios coas entidades deportivas 
tal e como anunciaron na prensa a principios deste ano”. 

 

A Sra. presidenta intervén e manifesta que acepta o rogo. 

Rogos de Alternativa dos Veciños presentados por escrito 

 
 “1º.- Roga que se axilice o máximo posible a apertura e posta en marcha da ampliación do complexo 
deportivo da Barcala. A pasada semana quedaron máis de dez usuarios sen poder entrar na clase logo 
de desprazarse ata alí”. 
 
A Sra. presidenta intervén e manifesta que é un tema doloroso para ela; que a empresa dixo que en dez 
días estaría aberto; que logo a empresa decidíu non facer nada; que non lle responden a súas 
chamadas e aos seus escritos; que se decidíu dende o concello darlle un prazo e se non responden, di 
que se iniciarán os trámites para rescindir o contrato. 
 
A Sra. presidenta concede o uso da palabra á Sra. Pan Lesta quen, unha vez concedido, pregunta 
como está este tema. 
 
A Sra. presidenta intervén e manifesta que a obra está rematada; que falta un extintor e unha pegatina; 
que se fixo unha reunión, se chegou a un acordo e di que non sabe o que pasou. 
 
A Sra. Pan Lesta intervén e pregunta se non hai que recepcionar a obra; ao que a Sr. presidenta 
manifesta que teñen que colocar o que falta. 
 
A Sra. presidenta concede o uso da palabra ao Sr. Castro Uzal quen, unha vez concedido, manifesta 
que case todos os días quedan oito ou dez persoas fóra; que outra cousa é que ao abrir o local e 
ampliación do local,  iso tamén implica que hai que cumprir o contrato coa empresa que o xestiona; que 
un tema complexo, que lle fastidia que a xente maior se presente alí 45 minutos antes da actividade 
para o seu apuntamento. 
 
 
 
 
“2º.- En relación co anterior, volta a rogar que se busque unha fórmula para que a veciñanza se poida 
anotar ás clases e que non teña que ir unha hora antes da clase para gardar quenda e poder asistir ás 
clases dirixidas”. 
 
A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que acepta o rogo. 
 
A Sra. presidenta concede o uso da palabra ao Sr. Castro Uzal quen, unha vez concedido, manifesta 
que este tema cre que é o suficientemente importante para que se tome en serio. 
 
A Sra. presidenta concede o uso da palabra ao Sr. secretario accidental quen, unha vez concedido, 
manifesta que hai que definir o camiño para desbloquear este tema; que hoxe chamou á concesionaria; 
que lle informou que antes a reserva da praza era de xeito telefónico; que a xenta logo non ía e que 
outros quedaban fóra da actividade; que as clases están masificadas; que o tema importante é á 
ampliación. 

A Sra. presidenta concede o uso da palabra ao Sr. Castro Uzal quen, unha vez concedido, manifesta 
que está totalmente de acordo co exposto; pero que tamén quere subliñar que nos ximnasios privados 
hai unhas APP e que si te apuntas nelas e logo non vas, perdes a quenda para a seguinte clase. 
 
A Sra. presidenta concede o uso da palabra á Sra. Prieto Lamas quen, unha vez concedido, manifesta 
que mesmo, sen ser privados, se faltas determinado número de clases, di que te votan fóra. 
 
 
 
Rogos do Bloque Nacionalista Galego presentados por escrito 

 

- 1º.- Solicita, tal e como se acordou en pleno, que se convoque a Comisión de honra e distincións. 

- 2º.- O pasado ano, algunha comisión de festas tivo a boa idea de facer festivais coas nosas músicas 
tradicionais, como en Cecebre, con grande éxito e mínimo custo. Contrasta isto co prezo que acadan 
algunhas orquestras tan en voga hoxe en día, pero que no fondo alonxánlles da nosa cultura e 
herdanza na memoria. En vista do cal solicita que se estude a vía de apoiar este tipo de actos, con 
axudas económicas e difusión, poñéndose en contacto coas distintas comisións para falar do proxecto. 

 

3º.- A sala sen estar en funcionamento da piscina da Barcala é outro dos males que sofre a veciñanza 
con desesperación. Pasado xa tanto tempo sen uso, solicita que, a maior brevidade, se abra para o seu 
uso. 

- 4º.- Diante das súas demandas dende o BNG, ven que novos lenzos se colgaron nas distintas 
dependencias municipais. Sorprende aínda así, que xunto con excelentes obras, sexan premiadas ou 
non, hai outras que non están a altura, e non saben de onde proceden. Cren que o coñecemento das 
artes non debera ser disfrazada deste xeito, e se cadra, ás veces necesitase un asesoramento para que 
a liña de calidade non se perda. Cren que despois de tantos anos do Certame de Pintura Concello de 
Cambre, onde se presentaron artistas sobradamente recoñecidos, o fondo do que dispón o Concello 
debe ser abondoso, para que esas pinturas estean expostas como merecen. Diante de todo isto, solicita 
que se revisen os lenzos, as súas procedencias e calidades para expoñelos como se merecen nas 
distintas dependencias do Concello de Cambre. 

 
 
Preguntas de UniónXCambre presentadas por escrito 
 
 
 
“1ª.- Ten previsto o goberno municipal activar o servizo de bono-taxi?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que si, que á maior brevidade posible. 

“2ª.- Usuarios/as das bibliotecas municipais trasládanlle a necesidade de renovar e ampliar os fondos 
bibliográficos. Por isto, pregunta: solicitouse algunha axuda convocada pola Xunta de Galicia para a 
adquisición de novidades editoriais e mellora de fondos?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que non. 
 
 
 
 
“3ª.- Nas pasadas comisións preguntou polas accións levadas a cabo na biblioteca Os Templarios. A 
día de hoxe, parece que xa non hai filtracións de auga. Por iso pregunta: en que data está prevista a 
reapertura da devandita biblioteca?”. 
 
A Sra. presidenta intervén e manifesta que este luns. 
 
 
 
“4ª.- En que etapa administrativa se encontra o proxecto de cambio de listóns para a subida da rede do 
campo dos Once Caballeros. Hai seis meses estaba a piques de poder contratarse. Cando se van 
colocar?”. 
 
A Sra. presidenta concede o uso da palabra ao Sr. Lamela Vázquez quen, unha vez concedido, 
manifesta que contestará por escrito. 
 
 
 “5ª.- Trala apertura da porta que comunica os baixos do local social da Barcala e a ludoteca municipal 
restando cabida a esta última e tendo en conta que nesta última fanse actividades por parte de persoas 
con pouca mobilidade ou en cadeira de rodas. Poden explicar que informes avalan que a redistribución 
feita non compromete a seguridade dos usuarios a ludoteca, coa división interna que fixeron coa liña de 
armarios altos de madeira sen anclar?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que comunicou por escrito para que retiren os estantes nun prazo de dez días; en caso 
contrario, se lle retirará o uso da ludoteca e do almacén. 
 
A Sra. Pan Matos intervén e pregunta se hai informes que avalen esta actuación;  ao que a Sra. 
Espiñeira Galán informa que estes estantes se colocaron sen ningún tipo de autorización. 
 
A Sra. presidenta concede o uso da palabra á Sra. Lauda Fernández quen, unha vez concedido, 
manifesta que hai que retirar os estantes de xeito inmediato. 
 
 
 
“6ª.- É certo que o espazo almacén da ludoteca foi reconvertido a cociña e cedido o seu uso á 
asociación da Terceira Idade da Barcala?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que non é certo. 

Preguntas do PSdeG-PSOE presentadas por escrito 
 
 
“1ª.- No último pleno preguntou pola situación actual da despensa municipal. Dixéronlles que lles 
responderían por escrito. Sen sorpresa para ninguén, a data 16 de marzo, non teñen resposta. Así que 
reitera: en que situación se encontra actualmente a despensa municipal?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que a achega de alimentos por parte de Rias Altas aumentou un 30% nos últimos meses; que 
se entregan lotes de alimentos os xoves e venres pola mañá e os martes pola tarde; que hai varias 
familias que son atendidas de xeito urxente pola Cruz Roja atendendo a necesidades imperiosas;  
 
 
 
“2ª.- Comezaron a traballar na contratación dos puntos violetas para os vindeiros eventos, como por 
exemplo o Rock in Cambre, para así evitar sorpresas de última hora?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que non dispoñen de persoal suficiente; que están a traballar para realizar un convenio cun 
algún concello limítrofe. 
 
 
 
“3ª.- Presentouse a este pleno unha pregunta na que se lles pedía explicacións sobre o uso do local da 
ludoteca por parte da Terceira Idade da Barcala e a resposta foi que soamente o usaban como paso 
para o almacén. Poden entón explicar por que, utilizando parte do espazo da ludoteca, montaron un 
despacho os membros da Terceira Idade?”. 
 
A Sra. presidenta concede o uso da palabra á Sra. Espiñeira Galán quen, unha vez concedido, 
manifesta que se lles concedeu uso para almacén e despacho, para o uso e desfrute de local 
compartido con outras dúas asociacións, sen menoscabo de espazo para as outras asociacións. 
 
 
A Sra. presidente concede o uso da palabra á Sra. Pan Matos quen, unha vez concedido, solicita que se 
lle envie a autorización que se concedeu; ao que a Sra. Espiñeira Galan manifesta que si se enviará. 
 
 
 
Preguntas do Bloque Nacionalista Galego presentadas por escrito 
 
 

- 1ª.- En que punto están coa contratación das actividades socioculturais?. 

 

- 2ª.- En que punto está o asunto da colonias felinas, de acordo coas voluntarias?. 

- 4ª.- Teñen chegado a algún acordo para actividades coa Fundación W.F.Flórez?. 

- 6ª.- Da sala de festas O Seixal, da que se falou como posible centro de actividades do Concello, 
téñense algunhas novas? 

- 7ª.- Tiveron algunha novidade sobre o uso que está a facer o SERGAS de salas do edificio de Cambre 
da antiga biblioteca e que non están cedidas a Xunta?. 

- 8ª.- Pagáronse os premios do entroido 2026, e os que estaban pendentes doutros anos?. 
 
 


